
kapila uvāca
tasyaitasya janō nūnaṃ nāyaṃ vēdōruvikramam Á
kālyamānō’pi balinō vāyōriva ghanāvaliḥ Á Á 1 Á Á

yaṃ yamarthamupādattē duḥkhēna sukhahētavē Á
taṃ taṃ dhunōti bhagavān pumāñchōcati yatkṛtē Á Á 2 Á Á

yadadhruvasya dēhasya sānubandhasya durmatiḥ Á
dhruvāṇi manyatē mōhād gṛhakṣētravasūni ca Á Á 3 Á Á

janturvai bhava ētasmin yāṃ yāṃ yōnimanuvrajēt Á
tasyāṃ tasyāṃ sa labhatē nirvṛtiṃ na virajyatē Á Á 4 Á Á

narakasthō’pi dēhaṃ vai na pumāṃstyaktumicchati Á
nārakyāṃ nirvṛtau satyāṃ dēvamāyāvimōhitaḥ Á Á 5 Á Á

ātmajāyāsutāgārapaśudraviṇabandhuṣu Á
nirūḍhamūlahṛdaya ātmānaṃ bahu manyatē Á Á 6 Á Á

sandahyamānasarvāṅga ēṣāmudvahanādhinā Á
karōtyavirataṃ mūḍhō duritāni durāśayaḥ Á Á 7 Á Á

ākṣiptātmēndriyaḥ strīṇāmasatīnāṃ ca māyayā Á
rahōracitayā’’lāpaiḥ śiśūnāṃ kalabhāṣiṇām Á Á 8 Á Á

gṛhēṣu kūṭadharmēṣu duḥkhatantrēṣvatandritaḥ Á
kurvanduḥkhapratīkāraṃ sukhavanmanyatē gṛhī Á Á 9 Á Á

arthairāpāditairgurvyā hiṃsayētastataśca tān Á
puṣṇāti yēṣāṃ pōṣēṇa śēṣabhugyātyadhaḥ svayam Á Á 10 Á Á

vārtāyāṃ lupyamānāyāmārabdhāyāṃ punaḥ punaḥ Á
lōbhābhibhūtō niḥsattvaḥ parārthē kurutē spṛhām Á Á 11 Á Á

kuṭumbabharaṇākalpō mandabhāgyō vṛthōdyamaḥ Á
śriyā vihīnaḥ kṛpaṇō dhyāyañchvasiti mūḍhadhīḥ Á Á 12 Á Á

ēvaṃ svabharaṇākalpaṃ tatkalatrādayastathā Á
nādriyantē yathāpūrvaṃ kīnāśā iva gōjaram Á Á 13 Á Á

tatrāpyajātanirvēdō bhriyamāṇaḥ svayambhṛtaiḥ Á
jarayōpāttavairūpyō maraṇābhimukhō gṛhē Á Á 14 Á Á

āstē’vamatyōpanyastaṃ gṛhapāla ivāharan Á
āmayāvyapradīptāgniralpāhārō’lpacēṣṭitaḥ Á Á 15 Á Á

vāyunōtkramatōttāraḥ kaphasaṃruddhanāḍikaḥ Á
kāsaśvāsakṛtāyāsaḥ kaṇṭhē ghuraghurāyatē Á Á 16 Á Á

śayānaḥ pariśōcadbhiḥ parivītaḥ svabandhubhiḥ Á
vācyamānō’pi na brūtē kālapāśavaśaṃ gataḥ Á Á 17 Á Á

ēvaṃ kuṭumbabharaṇē vyāpṛtātmājitēndriyaḥ Á
mriyatē rudatāṃ svānāmuruvēdanayāstadhīḥ Á Á 18 Á Á

yamadūtau tadā prāptau bhīmau sarabhasēkṣaṇau Á
sa dṛṣṭvā trastahṛdayaḥ śakṛnmūtraṃ vimuñcati Á Á 19 Á Á

yātanādēha āvṛtya pāśairbaddhvā galē balāt Á
nayatō dīrghamadhvānaṃ daṇḍyaṃ rājabhaṭā yathā Á Á 20 Á Á

tayōrnirbhinnahṛdayastarjanairjātavēpathuḥ Á
pathi śvabhirbhakṣyamāṇa ārtō’ghaṃ svamanusmaran Á Á 21 Á Á

kṣuttṛṭparītō’rkadavānalānilaiḥ
santapyamānaḥ pathi taptavālukē Á

kṛcchrēṇa pṛṣṭhē kaśayā ca tāḍita -
ścalatyaśaktō’pi nirāśramōdakē Á Á 22 Á Á

tatra tatra patañchrāntō mūrcchitaḥ punarutthitaḥ Á
pathā pāpīyasā nītastamasā yamasādanam Á Á 23 Á Á

yōjanānāṃ sahasrāṇi navatiṃ nava cādhvanaḥ Á
tribhirmuhūrtairdvābhyāṃ vā nītaḥ prāpnōti yātanāḥ Á Á 24 Á Á

ādīpanaṃ svagātrāṇāṃ vēṣṭayitvōlmukādibhiḥ Á
ātmamāṃsādanaṃ kvāpi svakṛttaṃ paratō’pi vā Á Á 25 Á Á

jīvataścāntrābhyuddhāraḥ śvagṛdhrairyamasādanē Á
sarpavṛścikadaṃśādyairdaśadbhiścātmavaiśasam Á Á 26 Á Á

kṛntanaṃ cāvayavaśō gajādibhyō bhidāpanam Á
pātanaṃ giriśṛṅgēbhyō rōdhanaṃ cāmbugartayōḥ Á Á 27 Á Á

yāstāmisrāndhatāmisrā rauravādyāśca yātanāḥ Á
bhuṅktē narō vā nārī vā mithaḥ saṅgēna nirmitāḥ Á Á 28 Á Á

atraiva narakaḥ svarga iti mātaḥ pracakṣatē Á
yā yātanā vai nārakyastā ihāpyupalakṣitāḥ Á Á 29 Á Á

ēvaṃ kuṭumbaṃ bibhrāṇa udarambhara ēva vā Á
visṛjyēhōbhayaṃ prētya bhuṅktē tatphalamīdṛśam Á Á 30 Á Á

ēkaḥ prapadyatē dhvāntaṃ hitvēdaṃ svakalēvaram Á
kuśalētarapāthēyō bhūtadrōhēṇa yad bhṛtam Á Á 31 Á Á

daivēnāsāditaṃ tasya śamalaṃ nirayē pumān Á
bhuṅktē kuṭumbapōṣasya hṛtavitta ivāturaḥ Á Á 32 Á Á

kēvalēna hyadharmēṇa kuṭumbabharaṇōtsukaḥ Á
yāti jīvō’ndhatāmisraṃ caramaṃ tamasaḥ padam Á Á 33 Á Á

adhastānnaralōkasya yāvatīryātanādayaḥ Á
kramaśaḥ samanukramya punaratrāvrajēcchuciḥ Á Á 34 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

tṛtīyaskandhē kāpilēyōpākhyānē karmavipākō nāma triṃśō’dhyāyaḥ Á Á

